
Säiʹmm lij rajjum vueiʹvvvueʹzzest Sääʹmvuuʹdest jälsteei kulttuur oummivuiʹm. Interneʹtt čuäjtõs da
artikkeeʹl SÄÄIʹMEST ääʹveet õlmmsest pukid. Säi´mmõʹsse lie kuullâm Ä’vv Muʹzei,
Nuõrttsääʹmkulttuurfoond, Peäccam Historial Muʹzei da Ájtte Muʹzei persoonkååʹdd da lââʹssen võl
artiist Hanna-Maaria Kiprianoff da Tuuli Malla. Mij leäʹp kaaunõõttâm interneeʹtt pääiʹǩ eeʹjj 2021
ääiʹj juõʹǩǩ nuuʹbb neäʹttel sääʹm-muʹzei da -kulttuur di teâđai da ǩiõččlâsttmõõžži vaajtem diõtt.
Saǥstõõllmõõžž pâʹjjel raaji lij leämmaž samai vääžnai, ko ååʹn ij vuäittam reissjed.

Sápmi, säʹmmlai jânnam – vuäll raajitää nellj meerai vuuʹdi rââst, da tõzz koʹlle veiddsõs tuõddâr-
da meäʹccjânnam da čeärr di jieʹǧǧ. Tääiʹb mij leäʹp meäccjam da kueʹlid šeellam dohat eeʹjjid. Mij
leäʹp jååttam looppteʹmes ǩeäinai mieʹldd da ouddam nõõmid tuõddrid da jooǥǥid. Mij leäʹp
peâmmam päärnaid, leuʹddjam jânnam cisttân da äännam luâđast šiõǥǥ šeeʹllemleekk. Mij leäʹp
čuâvvam puõccid, viikkâm čiõkkrid pueʹrmõs palggsid da âânnam ođđ vueʹzzid čâʹlmmvärttjest.

SÁPMI

Säʹmmla lie alggmeer, koon historialaž jânnam da ärbbvuõđlaž kõskkpäiʹǩǩ Sápmi, vuäll määŋgai
valdiai raaji rââst: Ruõccjânnam, Taarr, Lääʹddjânnam da Kuâlõknjaarǥ Ruõššjânnmest. Sápmi
vuâđđan lij aalmilaž alggmeerai kulttuur, sosiaalʼlaž õʹhtte čõõnnmõš da politiikklaž systeeʹm,
õõutsââʹjest meersaž valdiain. Kuuitâǥ Sápmi lij jiânnai jeänab. Tõt čuäʹjat määŋgpeällsaž
saǥstõõllmõõžžid še, säʹmmlai fiʹttjõõzz seämmanalla ko jânnam da oummu. Tän projeʹktt vueiʹtet
vueiʹnned mâʹte säʹmmlai da sij vääim metafoorân – saaʹmi aaʹšši da jurddji vaajtummuš raaji
rââst.

ÕHTTSAŽTUÂI ÄRVV

Mij leäʹp Säiʹmm, nuõrttsaaʹmi sääʹnn, mii miârkkšââvv säiʹmm kueʹllšeeʹllem vääras leʹbe
säiʹmmõs. Tät säiʹmmõõzz mij vueiʹtet ââʹnned ânnʼjõžäiggsaž, ođđ vueʹǩǩen tuejjeed õhttsažtuâi
raaji rââst. Da nuʹtt tõt lij še. Ođđ puõlvvõk vuäitt juurdčed, ko mij kaaunõõđim digitaalʼlaž
vueʹjjest nuʹtt ko mij tuejjiim tän projeeʹkt ääiʹj, što nääiʹt laaʹvjet tuejjeed pandemia eeʹjjin. Mij
leäʹp kaunnâm ođđ vueʹjjid dõndõõkkâd da što tõt lij samai mij säʹmmlai jiiʹjjesnallšemvuõtt.

Tõn sââʹjest što leeiʹm kaaunõõttâm muâđast muõttu, Sääiʹm tuâjjla teeivõʹtte jäänmõsân virtuaal
maaiʹlmest zoom, neʹttpååʹšt da teʹlfoon pääiʹǩ kuʹǩes ääiʹj seʹst. Mij tuejjiim jiõcceen staanâs
tuejjeempirrõõzz. Tõt miârkkšââvv nåkam vuuʹd digitaalʼlaž maaiʹlmest, koʹst mij vueiʹtim mainsted
juõʹǩǩnallšem puõʹttiääiʹj kuõskki aaʹšši pirr håʹt mij pââlain, mij tuäivast da tõʹst, što  mäʹhtt mij
vueiʹttep jiõččmõõvvâd. Säiʹmmõsneeʹǩǩin lie jeeʹresnallšem tuâǥǥaž määŋgnallšem
vueiʹnnemkuuʹlmin da jieʹnnǩiõlin. Mij leäʹp õõutsââʹjest mättjam saǥstõõllâd di mättjam kueiʹmm
kueiʹmsteen. Mij leäʹp mainstam vääʹld vääžnaivuõđâst, mij jiijjâz vasttõõzzâst raajjâd muttõõzzid
persoonan da õutstõssân, mõõk kuõʹsǩǩe ǩiõl, čeäppõõzz, saaʹmi ǩiõtt-tuâi, histoor, ânnʼjõžääiʹj da
puõʹttiääiʹj. Håʹt mij pueʹttep jeeʹresåʹrnn Sápmist, meeʹst lie jeänab ääʹšš, mõõk õhttee miʹjjid, ko
ääʹšš mõõk jeärte miʹjjid kueiʹmm kueiʹmsteen. Meeʹst pukin lie määŋgnallšem peʹcclaž mainnâz,
leša možât juõkkum peʹccel vuäitt leeʹd vueʹss puârrnem proseeʹss še?

Säiʹmm säiʹmmõõzz luândd suåv õʹhtte säʹmmlai maaiʹlmǩiõččmõõžžin. Õhttsažtuâi-tää meeʹst jie
leämma leäm Saaʹmi histoor, ânnʼjõžäiʹǧǧ ij ni puõʹttiäiʹǧǧ. Mij leäʹp tääuʹjben vieʹǩǩtam kueiʹmm
kueiʹmeen, seämmanalla ko mättjam kueiʹmm kueiʹmsteen da nääiʹt vuäittam raajjâd õõutsââʹjest
mâiʹd-ne oođâs. Meeʹst lij kaallšõs vaajtem mall. Säiʹmmõõzz mainnsivuiʹm mij teâđ da kulttuur
äʹrbbvuõtt lie serddam puõlvvõõǥǥâst puõlvvõʹǩǩe. Tät puk lij šõddâm rââst valdiai raajin. Puõccu
lie täujja jååttam nåkam raaji rââst, koid jeärraz lie piijjâm määdd ool. Säiʹmmõs lij tuõđi vääžnai
mij åårrmõõžž da ooudâs viikkâm diõtt. Tuäivvap, što Säiʹmm lij ouddmiârkkân täʹst.

ČUÄJTÕS & ARTIKKEEʹL

Täin čuäjtõõzzin da artikkeeʹlivuiʹm mij ǩiččlõõttâp seʹlvted pukid, što mõõk leʹjje vääžnmõs ääʹšš
mij kaaunõõttmin da tuâjain de puõʹđim tõn miõʹlle, što meeʹst leʹjje nellj vueiʹvv teemm:
Mainnâz, Pihttâz da ǩiõtt-tuâjj, Päiʹǩǩnõõm da Leeuʹd. Artikkeeʹli ǩeeʹrjteejen lie leämma
säiʹmmõsneeʹǩǩ da kueʹss kook lie leämma mieʹldd uuʹdeeʹl tuâjeez tviit pirr, sniimeeʹl,
ǩiõtt-tuâjain, leeuʹdin da maaʹlʼjeeʹl.

Mij jurddjen iʹlleämma pâi čuäʹjted mij puʹhttõõzzid, leša pââʹjded kõõččmõõžžid da altteed
smiõttâm proseʹss tõõi kõõskâst, kook lie jeällam mij digitaalʼlaž čuäjtõõzzâst. Miʹjjid Säiʹmm
oummuid demokraattlaž proseʹss lij leämmaž vääžnai. Tuʹmmstõõǥǥ lie rajjum õõutsââʹjest da
ouddmiârkkân meeʹst leäi Äävai Kåčč, koon mieʹldd saaʹmi artiist vuäiʹtte ehdted juʹn åårrmen åårai
leʹbe ođđ tuâjaid tän neʹttčuäjtõʹsse. Tät leäi mij vuäinalm še da nääiʹt vueiʹtim veeideed čuäjtõõzz.
Smavv vueʹssen šuurab jiõččmõõvvmõõžž proseeʹssest. Jõs mij jeäʹp alttâd proseeʹss, de ǩii tuejjad
tõn?

Tät projeʹktt juʹn lij västtviõkk kolonialiiʹsm vuâstta. Tät säiʹmmõs lij aktiivlaž tuâjj, mõõn jurddjen lij
veâhsseed õhttsažtuâi da jueʹǩǩed teâđaid raaji rââst Saaʹmi vuuʹdin seämma ääiʹj ko lââʹzzted
teâđaid säʹmmlai kulttuur pirr sääʹmvuuʹdi åålǥpeäʹlnn.



Mij åårrap da mij åårrap õhttân meeran. Mij vueiʹnnep mij jeäʹrdõõzzid da mij fiʹttjep tõid, leša
ouddâl puki – mij vueiʹnnep mij õõutnallšemvuõđid.


